
Vanigitam

વાણીગીતમ્

અથ ત્રિસપ્તતિતમઃ પટલઃ
શ્રૂયતાં કોમલામ્ભોજસ્થિતવક્ત્રવિરાજિતે ।
અત્યદ્ભુતં મહાગીતં શ‍ૃણોતિ સાધકો હિ યત્ ॥ ૭૩-૧॥
ધ્વનિરન્તર્ગતં જ્યોતિર્જ્યોતિરન્તર્ગતં મનઃ ।
તન્મનો વિલયં યાતિ ધ્વનિષુ જ્ઞાનકોટિષુ ॥ ૭૩-૨॥
તદ્ ધ્વનિજ્ઞાનસંજ્ઞાનં શ‍ૃણ્વન્તિ યોગિનો જનાઃ ॥ ૭૩-૩॥
પરમગુણગભીરે ધીરનીરે શરીરે

ભવનવભવકાન્તૌ સંપ્રશાત્મા નિતાન્તમ્ ।
વિમલમધુરવાક્યાલઙ્કૃતજ્ઞાનસિન્ધૌ

સકલવચનરત્નં સ્થાપયામાસ વાણી ॥ ૭૩-૪॥
ૐ તુણ્ડોગ્રસ્થિરવચનગા મોહયઞ્જીવવર્ણં

શઙ્કાતઙ્કારહિતચરિતા મોહિતા જ્ઞાનતન્દ્રે ।
સાલઙ્કારા ખરતરકરા વાક્યમાલાં વહન્તી

સા પશ્યન્તી વિમલકરુણા રાધ્યતાં મૂલચક્રે ॥ ૭૩-૫॥
સંસારે સારભાગે સયુવતિસુકૃપાલક્ષણૈર્લક્ષિતાઙ્ગે
સિદ્ધાન્તજ્ઞાનજીવં ચરમસમગુણં ભૂપતેર્યોગિનો વા ।
વિપ્રેન્દ્રાણામનન્તં ધ્વનિગુરુમધુરં વ્યાપિતં પાર્વતીશે
હે હે કાલપ્રકાલપ્રિયતનુશિખરે વેશમાસં ચયત્વમ્ ॥ ૭૩-૬॥
સઞ્ચારે પરમસ્થિરે હરિહરે વિદ્યાધરે ભૂધરે
સાકારે કરુણાકરે સ્વવિલયે તે પાદપઙ્કેરુહે ।
નિત્યજ્ઞાનમયં જયં સુરતરુચ્છાયાલયં પૂજયે
માતઃ કાલિ કલાધરે ગલબિલે શાકમ્ભરિ શાકિનિ ॥ ૭૩-૭॥
ભાસ્વત્કોટિરવિચ્છટાભરસુખશ્રીકણ્ઠવીરાલયે

હૃત્પઙ્કેરુહમધ્યસારઘટિતં સારસ્વતોત્પત્તિદમ્ ।
શ્રીદેવીગુરુરૂપિણીચરણપદ્માન્તઃપ્રભામણ્ડલં
શૈલેન્દ્રોદયકારિણીમણિગૃહં માપદ્મનાભેરધઃ ॥ ૭૩-૮॥
વાઞ્છાકલ્પદ્રુમસ્થા સ્થિતિલયફલદા યોગિની યોગમાતા
સૂક્ષ્માનન્દપ્રશંસા તરુણરવિકલા કોકિલાલાપમુગ્ધા ।
સ્નિગ્ધા સ્નિગ્ધાઙ્ગસઙ્ગા   નવશશિમુકુટા ચારુવર્ણા વિશાલા
સા દુર્ગા દુઃખહન્ત્રી ભવતુ શિવગૃહે કામનાસિદ્ધિદાત્રી ॥ ૭૩-૯॥
નિરાશ્રયમહં પદં ભવતિ કાલિ ભક્ત્યાશ્રયે

શ્રિયે વિમલભાવદે સકલભાવગો ગોગણઃ ।
મયિ પ્રિયધનં મુદા વિતર ચારુદૃષ્ટ્યા સુખં

તદૈવ ગલભાગકૃદ્ગગનપદ્મમધ્યસ્થલે ॥ ૭૩-૧૦॥
નિત્યે નિષ્ફલરૂપભૂતિનિકરે ત્રૈલોક્યરક્ષાકરે

ધર્મધ્વાન્તનિકેતને ગણયતિ જ્ઞાનપ્રયોગાન્તરમ્ ।
તે પાદામ્બુજસમ્ભવઃ પ્રિયગણઃ પ્રાણાશ્રિતઃ પાર્થિવો 

માતઃ પર્વતરાજરાજદુહિતે પુણ્યં પવિત્રાપ્તયે ॥ ૭૩-૧૧॥
ભીભર્ગો ભારસર્ગો ભવરવવિભવો ભૂતિભારાવલમ્બી
ભાવાભાવઃ પ્રભાવઃ પ્રભવતિ ભુવને ભીમભક્તિપ્રકાશઃ ।
ભૂભૂતોદ્ભૂતભીતિપ્રભૃતિભયભવાસમ્ભવાનન્દભાવો
માતસ્તે પાદપઙ્કેરુહવિમલતલાનન્દસેવાભિવૃદ્ધ્યા ॥ ૭૩-૧૨॥
નિત્યં પાતુ ગણેશ્વરી ગણપતેર્માતા રમે માતરં
પ્રાણં પ્રત્યય પૂર્વસિદ્ધિકરણી સિદ્ધાસને રક્ષતુ ।
આનન્દામ્બુધિમજ્જનૈકસુખદા ભાલસ્થલસ્થાપિની
કણ્ઠામ્ભોરુહકર્ણિકા   સુરગણાન્ ગીતા પરા સુસ્વરાન્ ॥ ૭૩-૧૩॥
કૃપાપારાવારા વિમલપુરુષં ગૌરિવપુષં

ધરાવક્ષે મુખ્યે ધરણિસુતબુદ્ધ્યાઽધમનરમ્ ।
ન જાને ત્વત્કામં તનુવિરહચિન્તામણિમયં

તવ સ્નેહાધ્વીનાં ગમયતિ ન પારં સુરવરઃ ॥ ૭૩-૧૪॥
જયતિ જય જયાજ્યોતિરાધારજેતા

સુરનરગણપૂજ્યઃ ખેટચક્રસ્ય મધ્યે ।
ભવકમલકરાઢ્યં નમ્રભાવં પ્રતાપં

ગમયતિ તવ પાદામ્ભોજસેવાબલેન ॥ ૭૩-૧૫॥
ઇત્યેતૈઃ શ્લોકમુખ્યૈસ્તુ સ્તુત્વા ગીતરસાન્તરૈઃ ।
પરબ્રહ્મમયીં ધ્યાત્વા સ્વયં બ્રહ્મતનું ગતઃ ॥ ૭૩-૧૬॥
અકસ્માદ્ ભોગસમ્પત્તિર્મોક્ષપદ્ધતયઃ શુભાઃ ।
પ્રભવન્તિ સ્વયં વિદ્યા અષ્ટાદશ ગુણોદયાઃ ॥ ૭૩-૧૭॥
નીલજીમૂતસઙ્કાશં ચન્દ્રશેખરમીશ્વરમ્ ।
સદાશિવં મહાશક્તિશાકિનીવામસંસ્થિતમ્ ॥ ૭૩-૧૮॥
ચતુર્ભુજં દેવદેવમનન્તમક્ષરં હરમ્ ।
ભાવગીતં પુનર્ગીત્વા પરં બ્રહ્મસમો ભવેત્ ॥ ૭૩-૧૯॥
કણ્ઠષોડશસમ્પૂર્ણમધ્યે યોગી સ્થિરાશયઃ ।
અષ્ટસિદ્ધીશ્વરો ભૂત્વા ભાવસિદ્ધિં  લભેદ્ ધ્રુવમ્ ॥ ૭૩-૨૦॥
ત્વયા સહ સમાહ્લાદદર્શનં સિદ્ધિમાપ્નુયાત્ ॥ ૭૩-૨૧॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવીભૈરવસંવાદે વાણીગીતવિન્યાસો નામ
ત્રિસપ્તતિતમઃ પટલઃ ॥ ૭૩॥

The numbers correspond to paTala and verse numbers from

Rudrayamala uttaratantra.

